
KOMISIONERI PËR MBROJTJEN NGA DISKRIMINIMI 

 
Nr.______Prot.        Tiranë, më ___.___.2022 

       V E N D I M 
                                                     

                                                           Nr. 224, Datë 20/12/2022 

 

Mbështetur në nenin 32, pika 1, gërma a), të ligjit nr. 10 221, datë 04.02.2010 “Për Mbrojtjen 

nga Diskriminimi”1
, i ndryshuar, Komisioneri për Mbrojtjen nga Diskriminimi mori në shqyrtim 

ankesën nr.181, datë 21.11.2022, e z. N.O.
2
, ku pretendohet diskriminim, për shkak të detyrës 

funksionale dhe gradës, nga ana e Drejtorisë së Përgjithshme të Policisë së Shtetit. 
 

Pas shqyrtimit fillestar të ankesës së mësipërme, Komisioneri
3
,  

 

K O N S T A T O I: 

I. Pretendimet sipas subjektit ankues. 

Sipas shpjegimeve të dhëna në ankesë, ankuesi N.O., i datëlindjes 09.05.1974, lindur dhe banues 

në Viçidol, Tropojë, ka qenë pjesë e strukturave të policisë së shtetit për një periudhë 20 vjeçare. 

Prej muajit maj 2017, ankuesi ka mbajtur gradën “Kryekomisar” dhe detyrën “Shef Sektori”, në 

Sektorin e Analizës së Informacionit Kriminal, pranë Drejtorisë Vendore të Policisë Kukës. 

Ankuesi deklaron se pas ardhjes në detyrë ka aplikuar për Çertifikatën e Sigurisë së Personelit, 

pasi pozicioni i tij i punës e kërkonte domosdoshmërisht plotësimin e një kriteri të tillë. Në vijim, 

nëpërmjet shkresës nr. 2071, datë 19.02.2018, të Drejtorisë së Sigurimit të Informacionit të 

Klasifikuar (DSIK), atij i është refuzuar lëshimi i certifikatës së sigurisë dhe në vijim, nëpërmjet 

                                                           
1
 Në vijim do t’i referohemi me shkurtesën LMD. 

2
 Përfaqësuar me autorizim nga Studio Ligjore “Agolli&Co” sh.p.k. 

3
 Në vijim do t’i referohemi me shkurtesën KMD. 

Urdhërit nr. 454/1, datë 01.03.2018, të Drejtorit të Përgjithshëm të Policisë së Shtetit, “Për 

lirimin dhe vënien në dispozicion të një punonjësi policie” është vendosur lirimi nga detyra i z. 

N.O. dhe vendosja e tij në dispozicion të Drejtorisë së Përgjithshme të Policisë së Shtetit. 

Ankuesi sqaron se është njohur me aktin e sipëpërcituar në datën 05.03.2018. Në vijim, Drejtoria 

e Përgjithshme e Policisë së Shtetit nuk i ka ofruar asnjë vend tjetër pune në strukturat e tjera të 

saj, ku nuk është e nevojshme disponimi i certifikatës së sigurisë, si dhe as nuk e ka paguar për 

qendrimin e tij në dispozicion të këtij institucioni.  

Ankuesi shprehet se me shkresën e datës 17.03.2018 ka ushtruar të drejtën e ankimit, duke iu 

drejtuar Drejtorisë së Mbrojtjes së të Dhënave Personale në Drejtorinë e Përgjithshme të Policisë 

së Shtetit, ku ka kërkuar kopje të shkresës nr. 2071, datë 19.02.2018 së DSIK. Me shkresën nr. 

636/3, datë 29.08.2018, të Drejtorisë së Përgjithshme të Policisë së Shtetit, ankuesi bëhet me dije 

se: “Me shkresën nr. 2071, datë 19.012.2018, e Drejtorisë së Sigurimit të Informacionit të 

Klasifikuar, i është refuzuar pajisja me Certifikatë e Sigurimit të Personelit. Me Urdhërin nr. 

454/1, datë 01.03.2018, jeni liruar nga detyra e shefit të sektorit dhe jeni vënë në dispozicion të 

Drejtorisë së Përgjithshme të Policisë së Shtetit. Aktualisht në strukturat e Policisë së Shtetit nuk 

ka funksione të lira për të cilat nuk kërkohet Certifikatë e Sigurimit të Personelit”. 

 

Në vijim, ankuesi sqaron se i është drejtuar me ankim administrativ Komisionit të Apelimit
4
, 

pranë Drejtorisë së Përgjithshme të Policisë së Shtetit (DPPSH), përkatësisht, ku ka kërkuar 

shfuqizimin e akteve administrative nr. 301, datë 16.05.2019, nr. 636/N3, datë 29.08.2018 dhe 

Urdhërin nr. 454, datë 01.03.2018, të Drejtorit të Përgjithshëm të Policisë së Shtetit. 

 

Me shkresën nr. N6/1, datë 04.07.2019, e Drejtorisë së Standardeve Profesionale, të DPPSH 

drejtuar ankuesit N.O., ky i fundit sqarohet se ankimi i paraqitur nga ana e tij nuk është objekt 

shqyrtimi nga ana e Komisionit Qendror të Apelimit. 

 

Në vitin 2019, ankuesi N.O. ka depozituar ankesë në Platformën e Bashkëqeverisjes, nga ku i 

është kthyer përgjigje nëpërmjet shkresës nr. 755-N, datë 19.11.2019, ku sqarohet se:  “ …..më 

datën 01.03.2018 është liruar nga detyra për arsye se nuk është pajisur me certifikatë sigurie 

dhe se aktualisht në strukturat e policisë së shtetit nuk ka funksione të lira korresponduese me 

gradën Kryekomisar, për të cilat nuk kërkohet certifikata e sigurimit të personelit. Për këtë arsye 

nuk ka qenë i mundur sistemimi në punë i z. N.O.” 

 

Për sa më sipër, ankuesi shprehet se rastet e lirimit nga detyra janë të përcaktuara shprehimisht 

në nenin 46 të ligjit nr. 108/2014 “Për Policinë e Shtetit”, i ndryshuar, ndërkohë që lirimi i tij 

nga detyra nuk justifikohet dhe nuk parashikohet në asnjë prej pikave të përcaktuara në këtë 

                                                           
4
 Nëpërmjet shkresës së datës 28.05.2019; 

dispozitë. Lirimi i tij nga detyra ka ndodhur pasi ai nuk është pajisur me certifikatë sigurie dhe 

nuk ka patur pozicion të lirë pune për gradën që ai ka, për ta sistemuar diku tjetër. Z. N.O. 

shprehet se Drejtoria e Përgjithshme e Policisë së Shtetit e ka diskriminuar pasi nuk ka zbatuar 

legjislacionin në fuqi për sa i përket trajtimit financiar pas lirimit nga detyra, ku punonjësi 

trajtohet me pagesë kalimtare për një periudhe 2 vjeçare. 

 

Ndër të tjera, z. N.O. shprehet se i është drejtuar me padi Gjykatës Administrative të Shkallës së 

Parë Tiranë, ku është kërkuar ripranimi i tij në detyrë etj., por gjykata ka vendosur mospranimin 

e padisë për faktin se është paraqitur jashtë afateve ligjore. 

 

Për sa më sipër, ankuesi kërkon konstatimin e diskriminimit në marrëdhëniet e punës për shkak 

të detyrës funksionale dhe gradës, pasi është liruar nga detyra pa u mbështetur në ndonjë prej 

shkaqeve të parashikuara në nenin 46 të ligjit nr. 108/2014 “Për Policinë e Shtetit”, të 

ndryshuar, si dhe është lënë në dispozicion të Drejtorisë së Përgjithshme të Policisë së Shtetit, 

ndërkohë që “dispozicioni” nuk njihet si koncept në marrëdhëniet e punës së punonjësve të 

policisë së shtetit.      

 

Përveç sa më sipër, ankuesi pretendon, se Drejtoria e Përgjithshme e Policisë së Shtetit e ka 

ekspozuar në kushte te disvaforshme, pasi duke e liruar nga detyra dhe duke mos e transferuar në 

një pozicion tjetër punë, ku certifikata e sigurisë nuk është e nevojshme, e ka vendosur në kushtet 

e pamundësisë për të riaplikuar për certifikatën e sigurisë, pas 1 viti nga momenti i refuzimit nga 

DSIK. Njëkohësisht, z. N.O. shprehet se ai ka humbur mundësinë të jetë pjesë e strukturave të 

Policisë së Shtetit, ku ka punuar prej 20 vitesh dhe nuk është trajtuar me pagesë kalimtare. 

 

Ankuesi sqaron se i është drejtuar sërisht me kërkesë me shkrim, në datën 13.06.2022,  

Drejtorisë së Përgjithshme të Policisë së Shtetit, ku i ka kërkuar të riemërohet në strukturat e 

policisë së shtetit në një funksion që i përgjigjet dosjes dhe eksperiencës së tij në polici. Drejtoria 

e Përgjithshme e Policisë së Shtetit i ka kthyer përgjigje z. N.O. nëpërmjet shkresës nr 564/1-N 

Prot., datë 10.11.2022, ku e ka bërë me dije se deri më tani nuk është bërë i mundur sistemimi i 

tij në një funksion që nuk kërkon akses në informacionin e klasifikuar “sekret shtetëror”. Ky 

institucion e bën me dije ndër të tjera se kërkesa e tij është e evidentuar dhe do të mbahet në 

konsideratë për të ardhmen me krijimin e mundësive. Z. N.O. deklaron se edhe pse janë krijuar 

vende vakante herë pas herë pranë këtij institucioni për funksione që kërkojnë gradën 

“Kryekomisar” dhe nuk kërkojnë certifikatën e sigurisë, ai nuk është emëruar edhe pse 

konsiderohet në dispozicion në Drejtorisë së Përgjithshme të Policisë së Shtetit.   

      

Ankuesi pretendon gjithashtu se nuk është trajtuar me shpërblim të menjëhershëm dhe me pagesë 

kalimtare, nga ana e Drejtorisë së Përgjithshme të Policisë së Shtetit, sikurse është parashikuar në 

nenin 12, të ligjit nr. 10 142, datë 15.05.2009 “Për sigurimin shoqëror suplementar të 

ushtarakëve të forcave të armatosura, të punonjësve të Policisë së Shtetit, të Gardës së 

Republikës, të Shërbimit Informativ të Shtetit, të Agjencisë së Inteligjencës dhe Sigurisë së 

Mbrojtjes, të Policisë së Burgjeve, të Policisë së Mbrojtjes nga Zjarri dhe të Shpëtimit e të 

Punonjësve të Shërbimit të Kontrollit të Brendshëm në Republikën e Shqipërisë”, të ndryshuar.      

 

Në këto kushte, ankuesi kërkon nga Komisioneri kryerjen e hetimit administrativ, për 

konstatimin e diskriminimit në marrëdhëniet e punës për shkak të gradës dhe detyrës 

funksionale, si dhe ndërmarrjen e rregullimeve dhe masave (rekomandimeve) ndaj Drejtorisë së 

Përgjithshme të Policisë së Shtetit, për shkak të veprimeve të saj diskriminuese, për rikthimin e 

tij në detyrë ose trajtimin me pagesë kalimtare për një periudhë 2 vjeçare.                                                                                                                                                     

   

II. Procedurat e ndjekura nga Komisioneri 
 
Pas analizimit paraprak, Komisioneri gjykoi se ankesa nr.181, datë 21.11.2022, e z. N.O. kishte 

nevojë për t’u plotësuar me informacion të mëtejshëm. Me e-mailin e datës 07.12.2022, 

Komisioneri kërkoi nga përfaqësuesi ligjor i z. N.O., informacion mbi çështjet e mëposhtëme: 

 

1. “Momenti i ndodhjes së diskriminimit të pretenduar;(data përkatëse) 

2. Momenti i konstatimit të diskriminimit të pretenduar nga ana e ankuesit;(data përkatese) 

3. Informacion mbi lidhjen shkakësore ndërmjet shkakut të diskriminimit të pretenduar dhe 

pasojave diskriminuese (trajtimi i padrejtë, disfavorizues e i pabarabartë i z. N.O.) të 

ardhura si rrjedhim i këtij shkaku. 

4. Kopje e librezës së punës së ankuesit, si dhe urdhëri i emërimit në detyrën e fundit që ai 

ka patur,  ate të  Shefit të Sektorit për Cilësinë e Informacionit, në Sektorin e Analizës së 

Informacionit Kriminal, në Drejtorinë Vendore të Policisë Kukës;” 

- Në përgjigje të e-mailit të KMD-së, përfaqësuesi ligjor i ankuesit N.O. dërgoi e-mailin e 

datës 07.12.2022, nëpërmjet së cilit informon se:  

 

“1. Ashtu siç kemi sqaruar dhe në ankesën drejtuar KMD, diskriminimi ka filluar që në 

momentin e largimit nga puna në mënyrë të paligjshme, duke më vendosur në kushte të 

disfavorshme krahasuar me oficerë të tjerë policie në të njëjtat kushte me mua deri në kthim 

përgjigjen e shkresës së fundit, ku vazhdojnë kthim përgjigjen 564/1 –N Prot., datë 10.11.2022 të 

DPPSH. Pra diskriminimi ka qënë i vazhdueshëm nga Policia e shtetit e cila  me urdhërin nr. 

454/1 datë 01.03.2018 “Lirimin dhe vënien në dispozicion të një punonjësi policie” deri në kthim 

përgjigjen e fundit  564/1 –N Prot., datë 10.11.2022 të DPPSH. 

2.Unë kam qënë në dijeni të faktit të diskriminimit që nga moment që më kanë larguar nga detyra 

në vitin 2018. Për faktin se ky diskriminim ka qënë në mënyrë të vazhduar ndaj meje, rasti i 

fundit i diskriminimit është kthim përgjigje  564/1 –N Prot., datë 10.11.2022 të DPPSH. 

 

3. Nga data 05.03.2018 kur jam njohur me urdhërin “Lirimin dhe vënien në dispozicion të një 

punonjësi policie”, DPPSH nuk më ka rikthyer në punë, nuk më ka ofruar asnjë vend tjetër 

pune në strukturat e policisë shtetit (ku nuk kërkohet certifikata) dhe as më ka paguar për 

qëndrimin në dispozicion të DPPSH. Gjithashtu, nuk jam trajtuar me pagesë kalimtare si të 

gjithë punonjësit e tjerë të cilët lirohen nga detyra. 

 

Për shkak të detyrës që unë kryeja dhe gradës që unë mbaja” Kryekomisar”, DPPSH nuk më ka 

emëruar në një detyrë tjetër ku nuk kërkohej certifikata e sigurisë. Më ka mohur të drejtën për të 

riaplikuar për certifikatë sigurie edhe pse kjo e drejtë jepet nga ligji çdo vit. 

Më kanë liruar nga detyra jo për ndonjë shkak të parashikuar në ligj, neni 46 i Ligjit të Policisë 

së Shtetit. Lidhur me këtë fakt, jo vetëm më kanë liruar nga detyra, por më kanë lënë në 

dispozicion të Drejtorisë së Përgjithshme të Policisë së Shtetit. Koncept i cili nuk ekziston dhe 

nuk njihet në funksionimin e organeve të policisë së shtetit. Duke më vendosur në kushte të 

pafavorshme, as nuk më kanë riemëruar dhe as më kanë lënë të lirë në çdo aspekt nga Policia e 

shtetit. 

Nëse unë do të isha caktuar në një detyrë sipas parashikimeve dhe kritereve ligjore, me kalimin e 

afatit 1 vjeçar, do të kisha riaplikuar sërisht për pajisje me CSP. Por, në këto kushte, DPPSH jo 

vetëm më ka liruar pa të drejtë (pa asnjë shkak të parashikuar në ligj), më ka humbur mundësinë 

për të riaplikuar për CSP dhe gjithashtu më ka humbur mundësinë të jem pjesë e strukturës së 

Policisë së Shtetit edhe pse kam shërbyer mbi 20 vjet dhe as më ka trajtuar me pagesë kalimtare. 

Punonjës të tjerë që kanë qënë në të njëjtat kushte me mua janë emëruar në një detyrë tjetër dhe 

pas kalimit të afatit 1 vit kanë riaplikuar për certifikatë sigurie CSP ose janë liruar nga detyra 

dhe janë trajtuar me pagesë kalimtare. Ndërsa unë prej 4 vjetësh vazhdoj të jem në dispozicion 

të policisë së shtetit“ në pritje të “sistemimit në një funksion që nuk kërkon akses në 

informacionin e klasifikuar “sekret shtetëror” dhe kërkesa ime është evidentuar dhe do të 

mbahet në konsideratë për të ardhmen me krijimin e mundësive”. 

 
Mbështetur në sa më sipër, Komisioneri vlerëson se: 
 

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, por në mënyrë të 

shprehur neni 1, i ligjit parashikon mbrojtjen nga diskriminimi për shkak të “bindjes politike” 

duke përcaktuar se: “Ky ligj rregullon zbatimin dhe respektimin e parimit të barazisë dhe 

mosdiskriminimit në lidhje me racën, etninë, ngjyrën, gjuhën, shtetësinë, bindjet politike, fetare 

ose filozofike, gjendjen ekonomike, arsimore ose shoqërore, gjininë, identitetin gjinor, orientimin 

seksual, karakteristikat e seksit, jetesën me HIV/AIDS, shtatzëninë, përkatësinë prindërore, 

përgjegjësinë prindërore, moshën, gjendjen familjare ose martesore, gjendjen civile, 

vendbanimin, gjendjen shëndetësore, predispozicionet gjenetike, pamjen e jashtme, aftësinë e 

kufizuar, përkatësinë në një grup të veçantë, ose me çdo shkak tjetër.” 

 

Neni 3, i ligjit nr.10 221/2010  “Për Mbrojtjen nga Diskriminimi”, i ndryshuar, ndalon çdo 

dallim, përjashtim, kufizim apo preferencë, bazuar në cilindo shkak të mbrojtur nga neni 1, që 

ka si qëllim apo pasojë pengesën apo bërjen e pamundur të ushtrimit në të njëjtën mënyrë me të 

tjerët, të të drejtave e lirive themelore të njohura me Kushtetutën e Republikës së Shqipërisë, 

me aktet ndërkombëtare të ratifikuara nga Republika e Shqipërisë, si dhe me ligjet në fuqi.  

 

Në nenin 12, pika 1, gërma c), të LMD, të ndryshuar, parashikohet se: “Ndalohet diskriminimi i 

personit në lidhje me të drejtën e tij për punësim. Diskriminimi përfshin çdo dallim, kufizim ose 

përjashtim që bazohet në shkaqet e përmendura në nenin 1 të këtij ligji dhe që, ndër të tjera, ka 

lidhje me: …….c) trajtimin e punëmarrësve në vendin e punës, duke përfshirë trajtimin e tyre 

gjatë vendosjes ose ndryshimit të kushteve të punës, shpërblimin, përfitimet dhe mjedisin e punës, 

trajtimin lidhur me trajnimet profesionale ose gjatë procesit disiplinor apo lidhur me pushimin 

nga puna ose zgjidhjen e kontratës së punës”.  

 

Mbrojtja nga diskriminimi, sipas nenit 7, të LMD-së, të ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën 

dhe sektorët publikë apo privatë, që krijojnë baza për mohimin e barazisë ndaj një personi apo 

grupi personash, ose që i ekspozon ata ndaj një trajtimi të padrejtë dhe jo të barabartë, kur ata 

ndodhen në rrethana të njëjta apo të ngjashme, në krahasim me persona të tjerë apo grupe 

personash. 

 

Në nenin 33, pika 4, gërma dh), të ligjit nr. 10 221, datë 04.02.2010 “Për Mbrojtjen nga 

Diskriminimi”, i ndryshuar, parashikohet se: “Ankesa nuk pranohet kur: …. (2) paraqitet më 

vonë se tre vjet nga ndodhja e diskriminimit ose më vonë se dy vjet nga marrja dijeni për 

sjelljen diskriminuese”. Parashikimi i sipërcituar nuk është kumulativ dhe kërkon si kriter për 

mospranimin e ankesës, plotësimin e njërit prej kushteve të mësipërme. 

Referuar informacionit të dërguar me e-mail nga ana e përfaqësuesit ligjor të ankuesit rezulton 

se data e ndodhjes së diskriminimit të pretenduar është 01.03.2018, me miratimin e Urdhërit nr. 

454/1, datë 01.03.2018, të Drejtorit të Përgjithshëm të Policisë së Shtetit, “Për lirimin dhe 

vënien në dispozicion të një punonjësi policie”, fakt i cili është pohuar dhe nga vetë ankuesi. 

Ndërkohë që, edhe data e konstatimit të diskriminimit nga ana e ankuesit është data 

05.03.2018, datë të cilën ai e citon se ka marrë dijeni mbi aktin e sipërcituar.  

 

Ankuesi pretendon se diskriminimi i tij ka qenë i vazhdueshëm, që prej vitit 2018 e ne vijim, si 

rrjedhim i përgjigjes zyrtare të kthyer nga ana e Drejtorisë së Përgjithshme të Policisë së 

Shtetit, me shkresën nr.  564/1 –N Prot., datë 10.11.2022. Në këtë kontekst, KMD gjykon se 

shkresa e sipërcituar e DPPSH jep të njëjtin informacion, të cilin ky institucion ia ka bërë të 

ditur z. N.O. edhe në vitin 2019, pa shtuar fakte të reja. Në këtë kontekst, diskriminimi i 

ankuesit nuk mund të konsiderohet i vazhduar. 

 

Për sa më sipër, KMD gjykon se momenti i ndodhjes së diskriminimit të pretenduar është data 

01.03.2018. Edhe momenti i marrjes dijeni nga ankuesi mbi sjelljen diskriminuese të 

pretenduar nga ana e Drejtorisë së Përgjithshme të Policisë së Shtetit është data 05.03.2018. 

Ndërkohë që, data e depozitimit të ankesës pranë KMD-së është 21.11.2022. Në këtë kontekst, 

Komisioneri gjykon se momenti i ndodhjes së diskriminimit daton më shumë se 3 (vjet) nga 

ndodhja e diskriminimit të pretenduar. Njëkohësisht, edhe momenti, i marrjes dijeni mbi 

diskriminimin e pretenduar, daton më vonë se 2 (dy) vjet nga data e depozitimit të ankesës 

nr.181, datë 21.11.2022 pranë KMD-së. 

 

Mbështetur në dispozitën e sipërpërmendur, Komisioneri nuk e pranon për shqyrtim ankesën  

nr.181, datë 21.11.2022, e z. N.O., pasi është jashtë afateve ligjore për t’u shqyrtuar nga ky 

institucion, por rekomandon që ankuesi të depozitojë kërkesëpadi me objekt konstatim 

diskriminimi pranë gjykatës kompetente
5
, pasi është ende brenda afateve ligjore, që çështja e tij 

të shqyrtohet gjyqësisht. Në çështje të tilla, Komisioneri thirret nga gjykata në cilësinë e palës 

së tretë, për të dhënë mendim mbi objektin e shqyrtimit gjyqësor.  

 

 

PËR KËTO ARSYE : 

Mbështetur në nenet 1,  7, pika 1, 12, pika 1, gërma c), nenin 21, pika 1, nenin 32, pika 1, gërma 

a), nenin 33, pika 4, gërma dh), të ligjit nr. 10 221, datë 04.02.2010 “Për Mbrojtjen nga 

Diskriminimi”, i ndryshuar,    

Komisioneri për Mbrojtjen nga Diskriminimi, 

                                                           
5
 Referuar nenit 36/1, të LMD, të ndryshuar, ku parashikohet: “1. Padia i paraqitet gjykatës kompetente nga një prej 

subjekteve të parashikuara në nenin 34 të këtij ligji jo më vonë se 5 vjet nga dita që ka ndodhur sjellja e pretenduar 

diskriminuese dhe jo më vonë se 3 vjet nga dita që i dëmtuari merr dijeni për këtë sjellje.”  

V E N D O S I : 

1. Mospranimin e ankesës nr. 181, datë 21.11.2022, së z. N.O., pasi është depozituar jashtë 

afateve ligjore të përcaktuara nga ligji nr. 10 221, datë 04.02.2010 “Për Mbrojtjen nga 

Diskriminimi”, i ndryshuar.    

 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

 

 

 

 

         KOMISIONER 

            
         Robert GAJDA 

 

 

 

 

 

 

 

 

 

 

 

 

 

 

 

 

 

 

 

 

 

 

 

Fusha – Punësim 

Shkak – për shkak të fundkionit dhe të gradës 

Lloji i vendimit – mospranim 

